
Xülasə. 
Hər hansı dildə yeni söztörəmə prosesi informasiya intensivliyinin zəruri tələblərinə uyğun 

olaraq baş verir. Söztörəmə prosesi dillərin şəkilçisizlik mərhələsində ümumi bir qayda 

kimi ya omonimlərin yaranması ilə və ya eyni monosillabik kökün tərkib hissəsində fonetik 

elementlərin dəyişməsi yolu ilə tənzim edilmişdir. Şəkilçisizlik mərhələsinin söztörəmə 

prosesində sait başlanğıclı sözlərə samit əlavəsi də derivativ xarakter daşımışdır. 

Azərbaycan dili tipoloji quruluşca aqlütinativ mexanizmə əsaslansa da ilkin derivasiya 

prosesinə aid prefiksal samit elementlərinin iştirakı ilə baş verən söz törəməsi 

nümunələrinə bu dildə də rast gəlmək olur. Bu üsulla yaranan törəmələrdə əsas prinsip odur 

ki, həmin törəmələr eyni kök üzərində formalaşdığı üçün onlarda daxili semantik bağlılıq 

müşahidə edilir. Məsələn, an (bilmək, xatırlamaq) kökünə q- əlavəsi ilə qanmaq (anlamaq), 

s-əlavəsi ilə sanmaq (düşünmək) d-əlavəsi ilə danmaq (bildiyini inkar etmək) törəmələri 

formalaşır. Rus dilində ad – (cəhənnəm) kökünə y-əlavəsi ilə яд (zəhər), q-əlavəsi ilə гад 

(rəzil, alçaq), гадкий (pis, murdar, rəzil), r əlavəsi ilə əks mənalı рад (şad), радость 

(şadlıq, fərəhli), ingilis dilində all (bütün, bütöv, tam) kökünə b-əlavəsi ilə ball (şar, 

kürə, topa), h-əlavəsi ilə hall (zal, bina), t-əlavəsi ilə tall (uzun, hündür) kimi törəmələr 

formalaşmışdır. 

Söztörəmə prosesində başlanğıc samitin prefiksal xarakter 

daşıması analitik-flektiv dillərdə aktiv keyfiyyətə malikdir. 

Bununla yanaşı prefiksal elementlər ilkin söztörəmə 

prosesində aqlütinativ dillərdə də müəyyən perspektivlərə 

malik olmuş və öz izlərini qoruyub saxlamaqda davam etmişdir. 

Prefiks termini mənşəcə latın dilinə məxsusdur, mənası 

önşəkilçi deməkdir. Prefikslər Azərbaycan dilində ön 

şəkilçilər də adlandırılır [4, 143; 8, 10; 9, 113; 10, 10]. 

Prefikslər önşəkilçi adı ilə təqdim edilməsinə baxmayaraq 

ilkin derivasiya prosesində derivasiya qüvvəsinə malik 

elementlər kimi başlanğıca əlavə olunmuşdur. Analitik-flektiv 

dillərdə başlanğıc elementlərin sözyaratma funksiyası inkişaf 

etdiyindən həmin quruluşlu dillərdə prefikslər fəal inkişaf 

mərhələsi keçirmişlər. Aqlütinativ dillərdə isə 

sonşəkilçililik inkişaf edərək silsilə yaratdığı üçün bir 

samitdən ibarət olan prefiksal elementlərin sözyaratma 

potensialı zəifləmiş, lakin öz izlərini söz tərkibinin bir 

elementi kimi saxlamaqda davam etmişdir. Dillərin ilkin 

şəkilçisizlik dövründə informasiyaların intensivləşməsi 

prosesinin tələblərinə uyğun olaraq baş verən sözyaratma 

qaydalarında başlanğıca samit əlavəsi üsulu mühüm bir yer 

tutmuşdur. Samit əlavəsi yolu ilə formalaşan yeni törəmələr 

eyni kökün təməlində yarandığı üçün onların arasında ilkin 

anlayışa məxsus məna xüsusiyyətləri saxlanılır. 

Elmi ədəbiyyatda prefiks barədə bəhs etdikdə bir qayda 

olaraq onların şəkilçi variantları nümunə göstərilir. Bu 

zaman əlbəttə ki, prefikslərin ilkin variantları nəzərə 

alınmır, yalnız dillərdə şəkilçilərin formalaşdığı 

müddətindəki affiksal tərkiblər üzrə fikirlər söylənilir. Dil 

faktlarının təhlili təcrübəsindən məlumdur ki, Azərbaycan 

dilində də affiksal səciyyəli prefikslər olmuşdur. Müasir 

dövrdə ilkin affiksal prefikslərin müəyyən sözlərdə məhdud 

işlənməsinə dair nümunələr (qıpqırmızı, sapsarı, gömgöy, 

yamyaşıl, apac, dümağ, dümağappaq) mövcuddur. Hətta dildə 

sonrakı vaxtlarda mürəkkəb söz kimi formalaşmış sözləri 

birinci tərkib hissələrində də prefiksallıq xarakteri 

müşahidə edilir. Məsələn, tayqıç, tayqulaq, taygöz, tay-tuş; 

cır-cındır, çır-çırpı, qır-qırıntı, tör-töküntü kimi sözləri 

buna nümunə göstərmək olar. Analitik-flektiv dillərdə 

affiksal prefikslər zəngin inkişaf yolu keçdiyindən bu 

dillərdə onların güclü bir potensialı formalaşmışdır. Belə 

sözdüzəltmə vasitələri söz tərkibində Azərbaycan dilinə də 

daxil olmuşdur. Məsələn, Azərbaycan dilinə daxil olaraq 

işlədilən həmin tipli nümunələrə dair aşağıdakıları nümunə 

göstərmək olar: avtoqraf (müəllif əlyazısı), avtomobil 

(maşın), aqrotexnika (torpaq texnikası), aviabilet (təyyarə 

bileti), avtoreferat (müəllifin təqdim etdiyi referat), 

avtoportret (rəssamın özü özünü çəkdiyi portret), 

antidemokrat (demokratiyanın ziddinə), antimilitarizm 

(silahlanma əleyhinə) və s. Başqa dillərə məxsus affiksal 

prefikslər hətta Azərbaycan dili sözlərinə də qoşulur və ya 

kalka edilir: avtoxizək, avtoqatar, aqrotorpaq, aviauçuş; 

naümid, nadinc, nakişi; özünütənqid (самокритика), 

özünümüdafiə (самооборона), özünüidarə (самоуправление) və s. 

Prefikslər fəal sözyaratma vasitəsi kimi analitik-flektiv 

dillərə xas olsa da həmin dillərə dair tədqiqatlarda və 

dərsliklərdə fonetik elementlərin sait başlanğıclı sözlərə 

qoşulmasından daha artıq affiksal vasitələr barəsində bəhs 

edilir. Türkologiyada, o cümlədən, Azərbaycan dilçiliyində 

samit elementlərin dəyişməsi və ya sözə əlavəsi ilə formalaşan 

kök törəmələri fonetik söz yaradıcılığı nümunəsində təqdim 

edilir [2, 87; 5, 55; 6, 11-13; 11, 3-38]. 

Başlanğıca samit əlavəsi ilə formalaşmış sözlərin 

bəzilərinin təməl modeli öz ilkin anlayışını saxladığı halda 

müəyyən qismi intensivləşmənin məhdudiyyəti üzündən ilkin 

anlayışını müstəqil olaraq mühafizə edə bilmir. Lakin onların 

derivativ variantlarında ilkin anlayış öz təcəssümünü tapa 

bilir. Buna görə də məsələyə daha çox aydınlıq gətirilməsi 

məqsədi ilə burada müstəqil mənasını mühafizə edə bilən və 

etməyən təməl kökləri barədə ayrıca bəhs edilir. 

1. Müstəqil mənasını saxlayan təməl köklərə samitlərin 
yanaşması üzrə baş verən kök törəmələri 

Azərbaycan dilində bu tipli aşağıdakı kimi təməl köklərdə 

müstəqil mənalılıq saxlanılır. 

İz kökü. İz kökü Azərbaycan dilinin izahlı lüğətində insan 

və heyvan ayağından səth üzərində qalan nişanə, ləpir kimi 

təqdim olunur. Qısa şəkildə desək, iz sözü görünən əlamət, 

nişanə anlayışını özündə ümumiləşdirir. Bu kökün əsasında 

izləmək (ardınca getmək, axtarmaq) izlənmək (axtarılmaq, 

izinə düşmək), izlətmək (axtarmaq, izinə düşməyə təhrik 

etmək) kimi sözlər düzəlmişdir. İz kökünün əvvəlinə g- samiti 

əlavə edildikdə giz- törəməsi alınır ki, buradan da aşkar 

olanı bildirməmək mənasında gizli, gizlin, gizlət, gizlən 

kimi yeni derivatlar yaranır. 

Üz – kökü. Üz – kökü feil kimi müstəqil olaraq qopmaq, 

ayrılmaq anlayışı üzrə motivləşmişdir. Üz kökünə sonşəkilçi 

qoşulmaqla təməl məna əsasında üzülmək, üzülüşmək, üzdürmək, 

üzüşmək kimi derivativ variantlar formalaşır. Üz – kökünə d-

samiti əlavə olunmaqla düz törəməsi alınır ki, onun əsasında 

da düzül, düzülüş, düzülü kimi derivatlar yaranır. Üz- kökünə 

həmçinin, s- samiti əlavə olunmaqla süz- törəməsi əmələ gəlir 

ki, buradan da sonşəkilçi vasitəsi ilə süzül, süzülü, 

süzdürmək kimi derivatlar formalaşır. 

An – kökü. An- kökü müstəqil olaraq bilmək, xatırlamaq, 

yada salmaq anlayışlarını bildirir. An – kökünə q –samiti 

əlavə olunmaqla qanmaq (başa düşmək, anlamaq), s- samiti əlavə 

olunmaqla sanmaq (düşünmək, bilmək), d-samiti əlavə olunmaqla 

əks mənalı danmaq (bildiyini inkar etmək) kimi derivatlar 

düzəlir. 

Az – kökü. Az- kökü feil kimi azmaq, bilməyə-bilməyə 

itmək, yolu itirmək anlayışlarını bildirir. Az- kökünə y 

samiti əlavə olunmaqla yazınmaq (itmək), yazıqmaq (toyuğun 

yumurtalıqdan ayrı yerdə yumurta qoyması) mənasını bildirən 

sözlər düzəlir. Yazınmaq sözü yanılmaq mənasında Qədim türk 

lüğətində də qeydə alınmışdır: “Necə yazıntımız yaɳıltımız 

ersər” (Nə qədər azıb yanılsaq da) [7, 251]. Az- kökünün sait 

əvəzlənməsi üzrə dəyişmiş əz- variantına t- əlavəsi ilə təz- 

forması alınır ki, bu da təzmək feili kimi mənaca bilə-bilə 

azmaq, uzaqlaşmaq anlayışını bildirir. Təzmək feili 

Azərbaycan dilinin Ordubad və Qazax dialektlərində hürkmək, 

hürküb qaçmaq mənasında qeydə alınmışdır [1, 376]. Az- təməl 

kökünün ez-variantına t- samiti əlavə olunmaqla həmçinin tez 

sözü düzəlmişdir ki, həmin kökün əsasında tezlik, tezləş, 

tezdən, tezliklə kimi derivatlar əmələ gəlmişdir. 

Aş – kökü. Aş – kökü müstəqil bir vahid kimi olduğundan 

başqa həddə çatan, normadan kənara çıxan, hüdudlarını keçən 

mənasında işlənir. Aş – kökünün konkret mənası hasarı aşmaq, 

həddini aşmaq, aşıb tökülmək kimi anlayışlarda ifadə olunur. 

Aş – kökünə sonşəkilçilər əlavə olunmaqla aşırmaq, aşırtmaq, 

aşdırmaq, aşınmaq kimi sözlər düzəlir, həmçinin aş- kökünə ç- 

samitinin əlavəsi ilə çaşmaq, ş-əlavəsi ilə şaş(ırmaq), y-

əlavəsi ilə yaş(ırmaq) (gizlətmək), d-əlavəsi ilə daş(maq), 

daş(ırmaq) kimi yeni kök törəmələri düzəlir. 

Ön-kökü. Ön – kökü müstəqil bir vahid kimi qabaq, qarşı 

mənasını bildirir. Ön kökünə sonşəkilçi qoşulmaqla öncül 

(qabaqcıl), önləmək (qabaqlamaq), öndər (qabaqdagedən, lider) 

mənalı sözlər düzəlir. Ön- sözünün əvvəlinə y- samiti 

artırılmaqla yön (ətraf), ç-samiti artırılmaqla çön(əyil), d-

samiti artırılmaqla dön (geriyə) mənalı törəmələr 

yaranmışdır. 

